
Ẹkunrẹrẹ Alaye lori

Awọn Ìgbà Ijọ Meje

Orí Kẹwa

Akojọpọ Awọn Igba Ijọ Ni Ṣoki

Niwọn igba ti o ti jẹ wi pe awọn ẹkọ wa ti jẹ ẹkunrẹrẹ alaye awọn ẹsẹ Bibeli ti o ni i ṣe pẹlu awọn igba ijọ 
mejeeje lẹsẹlẹsẹ, a ko i ti ṣe agbekalẹ ipa itan ijọ ni iṣisẹ-n-tẹle bi o ti yẹ ki a ṣe e. Nitori naa o jẹ ilepa wa 
bayi, lati lo ori-iwe ti a wa yii, a o si bẹrẹ pẹlu akoko ijọ Efesu lati tọ pinpin ijọ ati itan rẹ la gbogbo akoko iran 
aye ja, gẹgẹ bi Ẹmi Ọlọrun ti fi i fun Johanu. Bi itan awọn igba ijọ wọnyi ṣe ba ara wọn mu ni ṣiṣẹ-n-tẹle ninu 
awọn idanilẹkọ ti a ti n ba bọ ni a o ṣe, a ko ni fi ohun ọtun kankan kun ohun ti a ti sọ.

Lati inu awọn ẹkọ wa, a ti kọ wi pe ipa ti o pọ ninu iwe Ifihan ni a ko ni oye ti o tọ́ patapata nipa Rẹ tẹlẹ 
tẹlẹ ri nitori wi pe a ko mọn wi pe, “ijọ” naa ti a n sọrọ nipa rẹ ati eyi ti a si n ba wi ninu iwe yii, ki i ṣe, “eklẹsia” 
ailabawọn, “ayanfẹ naa”, “ara Kristi naa”, “iyawo naa”, ṣugbọn o n sọrọ si gbogbo awọn eniyan ti a n pe ni 
onigbagbọ, yala wọn jẹ onigbagbọ ododo tabi alafẹnujẹ lasan. Gẹgẹ bi gbogbo Israẹli KI I TI I ṢE Israẹli, bẹẹ 
naa ni gbogbo Onigbagbọ KI I ṢE Onigbagbọ. Nitori naa a ti kọ́ wa pe ajara meji ni o wa ninu ijọ, ajaraotitọ ati 
ti eke. Oriṣi ẹmi meji ni n dari awọn ajara mejeeji wọnyi; ọkan ni Ẹmi Mimọ, nigba ti a kun ekeji pẹlu ẹmi 
aṣodi-si-Kristi. Awọn mejeeji n sọ wi pe awọn mọn Ọlọrun ati wi pe Ọlọrun si mọn wọn. Awọn mejeeji ni wọn 
n ro wi pe wọn n sọrọ fun Ọlọrun. Awọn mejeeji ni wọn gba awọn ipilẹ-otitọ kan gbọ, ti wọn si yapa lori awọn 
miiran. Ṣugbọn niwọn igba ti awọn mejeeji n jẹ orukọ Oluwa, nigba ti a n pe wọn ni Kristẹni nipa jijẹ orukọ yii, 
wọn n jẹwọ ni gbangba wi pe awọn jẹ ibatan Rẹ (Ọlọrun pe eyi ni igbeyawo), Ọlọrun wa kan nipa fun awọn 
mejeeji lati jihin fun Oun, ati nitori naa O n ba ọkọọkan wọn sọrọ.

A tun kẹkọ siwaju si i wi pe awọn mejeeji wọnyi yoo dagba ni ẹgbẹ ara wọn titi di opin igba, nigba ti awọn 
mejeeji yoo gbó, ti a o si kore wọn. Ajara eke naa ki yoo bori ajara Otitọ tabi ki o pa a run, ṣugbọn ṣa, bẹẹ 
naa si ni ajara Otitọ ki yoo lee mu ajara eke wa si idapọ igbala pẹlu Jesu Kristi.

A kọ́ otitọ ti o jẹ agbayanu julọ wi pe o ṣeeṣe, o si maa n waye wi pe ki Ẹmi Mimọ bà si ori awọn 
onigbagbọ ti ajara eke ti a ko túnbí, Yoo si farahan lọna ti o ni agbara pupọ, ninu onirun-un-ru iṣẹ-ami ati iṣẹ-
ara, gẹgẹ bi Judasi ṣe ni iṣẹ-iriju-iwaasu kan pato ninu Ẹmi Mimọ, bi o tilẹ jẹ wi pe a pe oun funrarẹ ti eṣu ni.

Pẹlu awọn ilana wọnyi ni ọkan, a o bẹrẹ si tọ pinpin ijọ ninu awọn Igba Ijọ Mejeeje.

A bi ijọ ni Pẹntikọsti, gẹgẹ bi a ti fun Adamu akọkọ ni iyawo ni akọtun lati ọwọ Ọlọrun ti o si wà lai ni 
abawọn fun saa ranpẹ, bẹẹ naa ni a fun Kristi, Adamu ikẹyin, ni iyawo mimọ ati ọtun ni Pẹntikọsti; ó sì dá wà, 
o si wa ni ailabawọn fun igba diẹ.

“Ninu awọn iyoku ẹnikan ko daṣa ati dapọ mọ wọn”

(Iṣe Awọn Apọsteli 5:13), ati wi pe,

“Oluwa si n yan kun wọn ni ojoojumọ awọn ti a n gbala”

Iṣe Awọn Apọsteli 2:47.

Bi eyi ṣe pẹ to a ko mọn, ṣugbọn ni ọjọ kan, gẹgẹ bi Satani ṣe dan Eefa wo ti o si tan an jẹ, bẹẹ ni a ṣe 
dibajẹ ijọ nipa iwọle ẹmi aṣodi-si-Kristi si inu rẹ.

“Eyi ni ẹmi aṣodi-si-Kristi naa, ti ẹyin ti gbọ pe o n bọ, ati nisisinyi o si ti de si inu aye.”

Johanu kin-in-ni 4:3.

Jesu sọ nipa iyawo Rẹ ni igba ijọ kin-in-ni wi pe,

“Ṣugbọn eyi ni Mo ri i wi si ọ, pe, iwọ ti fi ifẹ rẹ iṣaaju silẹ. Nitori naa ranti ibi ti iwọ gbe ti 
ṣubu, ki o si ronupiwada”

Ifihan 2:4-5.

Ijọ ti di obinrin ti o ṣubu ni igba ijọ ikin-in-ni yii. Gẹgẹ bi Satani ṣe kọkọ ba Eefa lo pọ ṣaaju Adamu, bẹẹ 
gẹgẹ nisisinyi ni Satani ti tan ijọ iyawo Kristi jẹ, ṣaaju “ase igbeyawo alẹ ti Ọdọ-agutan naa”. Kisi ni nnkan 
naa gan ti o wa láàárín rẹ ti o fa iṣubu naa? Kin ni, bi ki i ṣe Iwe Ifihan 2:6 “AWỌN IṢE AWỌN NIKO-LAITANI”. 
Igba ijọ akọkọ yii tilẹ ti yipada lati maa tẹle Ọrọ Ọlọrun pipe. Wọn ti yipada kuro lati maa jẹ ijọ ti o fi gbogbo 
ọkan gbẹkẹle Ọlọrun gẹgẹ bi Ọlọrun ti n beere (gbigbe ara le Ọlọrun patapata lati mu Ọrọ Rẹ ṣẹ, lati ibẹrẹ de

opin lai naani ijọba eniyan), wọn wa di awọn ẹgbẹ Niko-laitani, ti n ṣe gbigbe ijọba eniyan dide láàárín ijọ, eyi ti 
o ṣofin fun awọn eniyan gẹgẹ bi gbogbo ijọba aye ti n ṣe. Wọn ṣe ohun ti Israẹli ṣe gẹlẹ. Wọn gba wi pe ijọba 
eniyan bojumu, ó sì wọ̀ lati ṣe akoso ijọ fun akoko naa dipo Ọrọ ati Ẹmi Ọlọrun.

Iku ti wọle. Bawo ni a ṣe mọn? Ṣe a ko gbọ Ohun Ẹmi ti n kigbe soke ni igba ijọ akọkọ ni fun gbogbo ẹni 
ti yoo gbọ Ọ, bi Oun ti ń pè pé, “Ẹni ti o ba ṣẹgun ni Emi o fifun lati jẹ ninu Igi Iye inu paradise Ọlọrun?” Ijọ ti jẹ 
ninu igi iku (tabi ajara eke, onigbagbọ-adamọ) ni ajẹwọra pupọ jù, igbẹyin rẹ si ni adagun ina. Ṣugbọn ko si 
Kerubu onida-ina lọwọ ti yoo maa ṣọ Igi Iye nisisinyi. Ọlọrun ko kuro nisisinyi ninu ijọ gẹgẹ bi O ti ṣe kuro ni 
Idẹni. O ti o, Oun yoo wa laelae láàárín ijọ Rẹ titi di igba ikẹyin. Ati titi di igba naa, O n pe gbogbo eniyan lati 
wa.

Jọwọ nisisinyi, jẹ ki a ṣọra nihin. Ohun-Ọlọrun si angẹli ti ijọ ti o wa ni Efesu, ki i ṣe Ohun-Ọlọrun si ijọ 
naa ti o wa ni ilu Efesu gangan. Ohun-Ọlọrun si IGBA IJỌ NAA NI. Igba ijọ naa ní iru otitọ ati iru eke ninu rẹ̀, 
gẹgẹ bi a ṣe gbe e kalẹ ninu owe alikama ati epo. Awọn igba ijọ ni ọgbà, ninu rẹ si ni alikama ati epo wa. Ijọ 
eke ṣe agbekalẹ ifi-eniyan-ṣe-adari-ijọ-dipo-Ẹmi Mimọ, wọn sọ iṣe-akoso ijọ ati Ọrọ Ọlọrun di ti eniyan lasan, 
wọn si da oju ija kọ awọn onigbagbọ otitọ.

Epo maa n gbilẹ gidigidi ju alikama tabi ohun ọgbin eyi o wu ki a gbin lọ. Ijọ epo yara dagba ninu igba ijọ 
akọkọ yii. Ṣugbọn ijọ alikama naa n gberu pẹlu. Nigba ti igba ijọ akọkọ yoo fi maa pari, ìṣe awọn Niko-laitani ti 
n gbilẹ ninu awọn ijọ eke ti ilu kọọkan, ti wọn si n sapa lati tan ipa wọn kọja aarin agbo wọn. Ipá yii han lara ijọ 
otitọ, nitori awọn eniyan bi ẹni-ọwọ Polycarp n pe ara wọn ni biṣọọbu, wọn n lo apele naa ni ọna ti ko tọ́ si i, 
bi a ba wo o pẹlu Ọrọ Ọlọrun. Ẹwẹ, ni igba ijọ yii, ijọ otitọ ti sọ ifẹ rẹ akọkọ nu. Ifẹ yii ni a fi we ifẹ ti a n ri 
láàárín iyawo ati ọkọ, lati ọjọ igbeyawo wọn titi di ọdun melo kan lẹyin igbeyawo. Ina ifẹ kikun fun Ọlọrun ati 
ijọwọ-ara-ẹni fun Ọlọrun patapata yii bẹrẹ si i jo ajorẹyin.

Ṣugbọn kiyesi. Iwe Ifihan 2:1 ṣe apejuwe Jesu Oluwa gẹgẹ bi O ti ṣe wa láàárín ijọ Rẹ, ti O n di awọn 
ojiṣẹ-Ohun-Rẹ mu ni ọwọ ọtun Rẹ. Nitori wi pe iyawo yii ṣubu, nitori wi pe ijọ ni apapọ ti wa di adalu otitọ ati ti 
eke, Oun ko fi i silẹ. Tirẹ ni.

Ni ibamu pẹlu Roomu 14:7-9, eyi jẹ otitọ gẹlẹ.

“Nitori ko si ẹnikẹni ninu wa ti o wa laaaye fun ara rẹ, ko si si ẹni ti o n kú fun ara rẹ.

Nitori bi a ba wa laaaye, awa wa laaaye fun Oluwa; bi a ba si ku, awa ku fun Oluwa: nitori 
naa bi a wa laaaye, tabi a ku ni, ti Oluwa ni awa i ṣe.

Nitori idi eyi naa ni Kristi ṣe ku ti O si tun ye, ki O lee jẹ Oluwa ti oku ati alaaaye“.

Lori agbelebu O ra GBOGBO eniyan aye. Tirẹ ni wọn n ṣe. Oun ni Oluwa alaaaye ati oku. (Gẹgẹ bi o ti 
ṣe jẹmọ ẹni ti o ni ẹni, KI I ṢE ti ibatan). Oun si n rin láàárín ara naa ninu eyi ti Iye ati iku n bẹ.

Ohun ti a gbin ni igba ijọ kin-in-ni yoo dagba ni igba ijọ ekeji, ati ni igba ijọ iyoku titi yoo fi gbó fun ikore. 
Nitori naa ni igba ijọ Simaina a n reti wi pe ki itan ijọ ni apapọ di gbigbooro si i, ki o si yé ni si i nipa ifihan Ẹmi.

Ni igba yii, ikorira ijọ eke n pọ si i. Wo o, wọn ti ya ara wọn sọtọ kuro ninu ẹgbẹ otitọ naa (ẹsẹ kẹsan). 
Wọn jade kuro láàárín wọn. Opurọ ni wọn. Wọn pe ara wọn ni ohun ti wọn ko jẹ. Ṣugbọn njẹ Ọlọrun pa wọn 
run bi? O ti o. “Fi wọn silẹ, awọn mejeeji yoo dagba de ikore wọn”.

“Ṣugbọn Oluwa, o yẹ ki a pa wọn run nitori wi pe wọn n pa awọn eniyan Rẹ run. Wọn n pa wọn”.

“Rara o, ẹ fi wọn silẹ. Ṣugbọn si iyawo Mi, Emi wi pe, ”Jẹ olootọ de inu iku, fẹ Mi sibẹ si i“.

A kọ pẹlu idaniloju gidigidi wi pe ajara eke yii ni ajara Satani. Ipejọpọ wọn, tirẹ (Satani) ni. Wọn n pade ni 
Orukọ Ọlọrun, wọn si n purọ wi pe wọn jẹ ti Kristi. Wọn n waasu, wọn n kọni, wọn n ṣe itẹbọmi, wọn n jọsin, 
wọn n ṣe alabapin ninu gbogbo awọn ilana-ẹsin tí Kristi fun ijọ, sibẹ wọn ki i ṣe ti Ọlọrun. Ṣugbọn niwọn igba 
ti wọn sọ wi pe awọn jẹ ti Ọlọrun; Ọlọrun n reti ojuṣe naa lọwọ wọn, O si n sọrọ nipa wọn, o si n sọrọ sí wọn 
ni igba ijọ kọọkan. Wọn ran wa leti Balaamu gẹlẹ. O ni ipo-iṣẹ-iriju wolii. O mọn ọna ti o tọ́ lati tọ Ọlọrun lọ 
gẹgẹ bi o ti fi han ninu irubọ awọn ẹran mimọ. Sibẹ ki i ṣe WOLII ỌRỌ tootọ, nitori wi pe nigba ti Ọlọrun sọ 
fun un wi pe ki o má fi lilọ rẹ bu ọla fun Balaaki, o ṣe akitiyan lati lọ ni ọnakọna, nitori wi pe ifẹ-kufẹ fun wura 
ati ipo-ọla ni o n dari rẹ. Nitori naa Ọlọrun gba a laaaye lati lọ. Bayi, ifẹ Ọlọrun ti a gba laaayewa rọpo ifẹ pipe 
ti Ọlọrun, nitori “ifẹ ọkan” Balaamu. Lootọ ni Ọlọrun sọ wi pe, “Maa lọ”.Njẹ Ọlọrun yi ọkan Rẹ pada bi? O ti o. 
Ifẹ Ọlọrun ṣẹ ni ọnakọna, bi o tilẹ jẹ wi pe Balaamu lọ. Balaamu ko sọ ifẹ Ọlọrun di asan. Ọlọrun ṣe ifẹ Rẹ ni 
ọnakọna. Balaamu ni o pofo nitori o yẹ ọna Ọrọ Ọlọrun silẹ.

Ati loni a ni ohun kan naa. Oniwaasu obinrin, ifi-eniyan-ṣe-adari-ijọ-dipo-Ẹmi Mimọ, ẹkọ eke, abb, a ri 
awọn eniyan ti n jọsin fun Ọlọrun, ti n ni ifarahan Ẹmi, ti n si n tẹsiwaju bi Balaamu ti ṣe, ti n fẹnu jẹwọ wi pe

Ọlọrun ti ba awọn sọrọ, paapaa nigba ti iṣẹ naa ti wọn gbà lodi si Ọrọ Ti a ṣipaya. Emi ko lee sẹ ẹ wi pe 
Ọlọrun ba wọn sọrọ. Ṣugbọn o dabi igba ti O ba Balaamu sọrọ lẹẹkeji ni. Gẹgẹ bi O ti ṣe mọn wi pe 
Balaamu fẹ ifẹ ọkan ara rẹ ju Ọrọ naa lọ, O si fi i fun un, bi o tilẹ jẹ wi pe nigbẹyin gbẹyin, IFẸ TIRẸ ni o ṣẹ; 
bẹẹ gẹgẹ loni, Ọlọrun sọ fun awọn ara ki wọn tẹsiwaju ninu ifẹ ọkan ti ara wọn nitori wi pe wọn ti KỌ́KỌ́ KỌ 
ỌRỌ ỌLỌRUN silẹ. ṢUGBỌN IFẸ ỌLỌRUN YOO ṢẸ LỌNAKỌNA. Amin. Mo lero wi pe o ri eyi. Ki i ṣe wi 
pe eyi yoo ṣalaye pupọ ninu ohun ti a ti ri ninu awọn igba ijọ nikan, ṣugbọn yoo ran wa lọwọ paapaa ni igba ijọ 
ti o kẹyin yii, ti o ni ọpọlọpọ ifarahan ati awọn ibukun ti a lee fi oju ri bi o tilẹ jẹ wi pe gbogbo asiko naa wa ni 
ilodi si “ifẹ Ọlọrun ti Ọrọ Ọlọrun Ṣipaya”.

Bi igba ijọ kan ba gba Ohun Ọlọrun ti o dun kikan-kikan ti o si ja gaara, igba ijọ yii ni. Otitọ Majẹmu 
Laelae kan ti o ti wa, ti o si n bẹ sibẹ sọ wi pe, “Ọmọkunrin ti obinrin ẹrúni yoo wahala ọmọkunrin ti obinrin 
ominira titi ao fi lé ọmọkunrin ti obinrin ẹru jade. Eyi i jẹ ki a mọn wi pe ikorira ati ọrọ òdìSatani si onigbagbọ 
ododo yoo jade wa nipasẹ ẹgbẹ awọn onigbagbọ eke kan ti wọn jẹ alafẹnujẹ onigbagbọ, eyi yoo si maa pọ sii 
titi ti Ọlọrun yoo fi fa ajara eke naa tu ni opin igba ijọ Laodekia.

Igba ijọ kẹta ṣipaya nipa Ẹmi isọtẹlẹ wi pe ijọ-aye yoo mu ẹkọ Nikolaitani lò gẹgẹ bi ẹkọ opomulero. Yiya 
awọn ẹgbẹ alufa sọtọ kuro ni ara awọn ọmọ ijọ jẹyọ lati inu otitọ Bibeli ti awọn alagba, (awọn oluṣọ-agutan 
awọn agbo kọọkan, ni ilu kọọkan) ti wọn n ṣe idari agbo nipasẹ Ọrọ naa, si “ìṣe awọn Nikolaitani” nipasẹ eyi ti 
awọn ẹgbẹ alufaa kó ara wọn jọ ni isọri-isọri lori ara wọn; ilana ti ko ba Iwe Mimọ mu yii ni o wá di ilana-
aatẹle-oye-alufaa kan ti o wa fi awọn oniwaasu si aarin eniyan ati Ọlọrun gẹgẹ bi alagbawi, ti o si fun awọn 
oniwaasu wọnyi ni awọn ẹtọ kan, nigba kan naa, ti o si fi ẹtọ ti Ọlọrun fi fun awọn ọmọ ijọ dù awọn ọmọ ijọ. 
Eyi jẹ ifi ipa gba ohun ti ko tọ́ si ni. Ni igba ijọ yii, eyi di ẹkọ opomulero. A fi idi rẹ mulẹ ninu ijọ gẹgẹ bi Ọrọ 
Ọlọrun ti o daju, awa si mọn wi pe ki i ṣe bẹẹ. Ṣugbọn awọn oniwaasu pe e ni Ọrọ Ọlọrun, nitori naa ẹkọ yii 
jẹ iṣodi-si-Kristi.

Nitori wi pe lai ṣe ani-ani ijọba eniyan jẹ iṣelu, eyi mu iṣelu wọ inu ijọ. Lilọwọ si iṣelu yii jẹ itẹwọgba fun 
ọba-nla afipa-jọba kan ti o so iṣakoso ijọ lọna iṣelu pọ mọ iṣelu orilẹ-ede, ti o si fi ipá gbe ijọ eke (ẹsin eke ti 
Satani) kalẹ gẹgẹ bi ẹsin otitọ. Nipasẹ oriṣiriṣi ofin-ijọba lati ọwọ oriṣiriṣi awọn ọba-nla, a ri ijọ eke ti n lo 
agbara orilẹ-ede lati run ajara otitọ pẹlu ìwọ̀ǹwọra ti o ga ju ti atẹyinwa lọ.

O ba ni ninu jẹ lati sọ wi pe ajara otitọ paapaa ko yege patapata kuro lọwọ ẹkọ yii. Nipa eyi, n ko sọ wi pe 
ajara otitọ gba ẹkọ awọn Nikolaitani gẹgẹ bi ẹkọ opomulero rẹ. O ti o. Ka ma ri i. Ṣugbọn aràn iku kekere yii n 
fa ajara otitọ yii mu ni ireti wi pe ajara otitọ yoo ṣubu. Ati láàárín ijọ otitọ paapaa, awọn eniyan ti Ọlọrun ti pe 
gẹgẹ bi alabojuto, ri ìpè yii ju ibojuto ijọ kọọkan ni ilu kọọkan lọ. Ki i ṣe òye pipe tí Pọọlu ní nipa ọrọ naa ni o 
wa ninu ijọ ni igba ijọ yii. Nitori wi pe Pọọlu ti sọ wi pe, “Wọn si yin Ọlọrun ninu mi”. Lai naani aṣẹ ti Pọọlu ni, 
sibẹ o dari awọn eniyan lati maa wo Ọlọrun, ani Ọlọrun, lati ọdọ Ẹni Ti gbogbo aṣẹ ti n wa. Ṣugbọn ohun ti o 
jẹ awọn ẹgbẹ oniwaasu wọnyi logun ni Idari Ọlọrun PẸLU TI ENIYAN, nitori naa wọn maa n fi ọla si ibi ti ọla 
kò yẹ, a si ri i wi pe iṣe awọn eniyan kó abawọn ba ijọ otitọ. Pẹlu ifẹsẹmulẹ ẹkọ itẹgaba awọn alufaa lori ijọ - 
aiyipada itẹsiwaju ipo iṣẹ-iranṣẹ Apọsteli Peteru - gbigbe awọn alufaa sori ijọ - ìdìbò yan awọn oluṣọ-agutan 
si ori ijọ, abb.,igbesẹ kan pere ni o kù fun ijọ eke lati wọ inu ẹkọ Balaamu. Igbesẹ keji si inu “ọgbun Satani” ti 
wa wa tẹsiwaju ni pẹrẹuu bayi.

Igbesẹ keji yii ni ẹkọ Balaamu (ti a ṣe apejuwe rẹ ni Iwe Ifihan 2:14) ninu eyi ti Balaamu kọ́ Balaki lati mu 
awọn ọmọ Israẹli kọsẹ̀ nipasẹ “ipade aṣepọ” kan. Nibẹ awọn alejo ti a pe yoo ṣe ohun meji miiran ti o lodi si 
Ọrọ Ọlọrun. Iwọ yoo ranti wi pe Balaki n fẹ iranlọwọ lati daabo bo ijọba rẹ. O ranṣẹ si ẹni ti o jẹ ogunna-
gbongbo julọ ninu ọrọ ẹsin ni igba aye tirẹ, ẹni ti i ṣe Balaamu. Balaamu fun un ni imọran ti o fi panpẹ mu 
Israẹli, ti o si pa Israẹli run. Lakọkọ naa, imọnran naa ni wi pe ki gbogbo wọn ko arajọ pọ, ki wọn si sọ asọye 
ọrọ, ati lati jẹun papọ, ki wọn si fi ẹnu ọrọ naa jona. A ṣaa kuku ti mọn wi pe gbigbọ ara-ẹni-ye ṣe anfani 
lọpọlọpọ. Niwọn igba ti a ba ti gbọ ara wa yé, a o lee tẹsiwaju lati ibẹ. Igbesẹ ti yoo o tẹle eyi ni wi pe wọn o jọ 
maa jọsin papọ, ati gẹgẹ bi o ti maa n ri, rírọ-ni diẹ lati ọdọ onile maa n jẹki alejo tẹ ẹsẹ duro diẹ si i ju bi o ti 
lero tẹlẹ lọ. Eleyi paapaa ko ṣẹlẹ nigba naa nikan si igba ijọ Ọlọrun ti Majẹmu laelae, ṣugbọn o ṣẹlẹ si ijọ ti 
Majẹmu Titun, nitori wi pe ọba-nla kan wa gẹgẹ bii Balaki ti o nilo iranlọwọ lati daabo bo ijọba rẹ.

Nitori eyi ni Constatine fi pe awọn alafẹnujẹ kristẹni ti Ijọ onigbagbọ kin-in-ni ni Roomu, lati ran òun lọwọ 
lati lee ṣe alatilẹyin oun nitori wi pe wọn jẹ ẹgbẹ ti o pọ pupọ.Abayọri eyi ni ipade igbimọ Nikia ti ọọdunrun o le 
maaru-un din lọgbọn ọdun (325) lẹyin iku ati ajinde Oluwa wa. Nibẹ ni awọn onigbagbọ otitọ ati awọn 
alafẹnujẹ onigbagbọ ti pade ni idahun si ipe Constatine. Awọn onigbagbọ tootọ ko ni idi kankan lati lọ si ipade 
naa rara. Lai ka ohunkohun ti Constatine lee ṣe lati so wọn pọ̀ sí, awọn onigbagbọ otitọ mọnwi pe awọn ti 
kuro ni ipo wọn, wọn si fi ipade naa silẹ. Ṣugbọn awọn ti ko fi ipade naa silẹ ni Constatine fun ni owo lati inu 
apo ijọba, o si fun wọn ni agbara iṣelu pẹlu agbara ipa ara lasan. A fi ẹsẹ awọn eniyan naa le ibọrisa ati ẹsin 
iboku-sọrọ, nitori wi pe wọn gbe awọn ere ti a fun ni oruko awọn eniyan mimọ kalẹ si inu awọn ile ijọsin, ti a 
si kọ́ awọn eniyan naa lati ba oku sọrọ, tabi lati gbadura si awọn ẹni mimọ (ti o kú):eyi ki i ṣe ohun miiran 
bikoṣe iboku-sọrọ. Dipo ounjẹ tootọ ti o jẹ koṣeemani fun eniyan, ani Ọrọ Ọlọrun, a fun wọn ni ekọ-kẹkọ, ẹkọ-

adamọ ati ilana-ẹṣin ti a fi agbara ijọba kan-npa, ju gbogbo rẹ lọ, a fun wọn ni oriṣa mẹta pẹlu apele mẹta 
akanpọ ti Ọlọrun Otitọ Kanṣoṣo; itẹbọmi ti keferi ni apele mẹta wá dípò itẹbọmi ni Orukọ Jesu Kristi Oluwa.

Awọn onigbagbọ otitọ i ba ma ti lọ si ibẹ. Ṣaaju, wọn ti sọ otitọ ti o pọ pupọ nu nọ́, nisisinyi awọn paapaa 
pẹlu yoo wa sọ oye wọn nipa Ẹni Ti Ọlọrun Kanṣoso I ṣe nu, wọn yoo si gba awọn apele ni ìpàṣípààrọ̀ fun 
Orukọ naa ninu itẹbọmi.

Nisisinyi, fi iye kinni-kinni si ẹkọ Balaamu yii. Woye ju gbogbo rẹ lọ wi pe, ọgbọn alumọkọrọyi ti awọn 
ẹgbẹ oniwaasu oniwa-ibajẹ ti o mọ-ọn-mọn sọ awọn eniyan di ẹru wọn ni, nipa mimọ-ọn-mọnn darí awọn 
eniyan naa si inu ẹṣẹ aigbagbọ. Ẹkọ itẹgaba-awọn-alufaa-lori-ọmọ-ijọ jẹ idibajẹ ti awọn ẹgbẹ oniwaasu, bi 
wọn ti n jijadu fun agbara oṣelu láàárín ara wọn, nigba ti ẹkọ Balaamu jẹ mumu ori awọn ọmọ ijọ (wa si abẹ) 
ilana ẹkọ-odi ati ti ijọsin ni ọna ti ara wọn, ti i ṣe ọna lati sọ awọn eniyan naa di ẹru ijọ wọn. Nisisinyi, fi iye si 
eyi kinni-kinni. Kin ni ohun naa ti o de awọn eniyan mọ ijọ onigbagbọ alafẹnujẹ, ati nipa ṣiṣe bẹe ti o pa wọn 
run? Awọn ẹkọ-kẹkọ ati ẹkọ-adamọ ti a sọ di ilana ati ẹkọ ti ijọ gbagbọ wi pe otitọ ni. Ẹkọ ijọ Aguda ti Roomu 
ni. A ko fun wọn ni ounjẹ tootọ naa, Ọrọ Ọlọrun. A fun wọn ni ounjẹ ti o wá lati inu ibọriṣa, ẹsin ibọriṣa ti 
Babiloni ti a fi awọn ọrọ ẹsin Kristiani ṣe boju-boju fun.

Ẹmi yii kan naa ati ẹkọ kan naa n bẹ sibẹ láàárín gbogbo ijọ-ti-o-tako-ijọ Aguda, orukọ rẹ si ni IFI-ẸKỌ-
KẸKỌ-RỌPO-ỌRỌ-ỌLỌRUN. Niko-laitani jẹ ifi-idari-eniyan-rọpo-Ẹmi Mimọ, ti i ṣe fifi eniyan lasan ṣe 
oludari ijọ, ati nipa ṣiṣe bẹẹ, wọn yọ Ẹmi Mimọ ni ipo gẹgẹ bi Olori ati Oludari ijọ. Ẹkọ Balaamu ni fifi-ẹkọ-
kẹkọ ati ekọ-adamọ-rọpo-Ọrọ Ọlọrun, eyi ti n gbagbọ ninu iwe-alaye-nipa-igbekalẹ-ati-eto-ijọ dipo Bibeli. Titi 
di wakati yii, ọpọlọpọ awọn eniyan Ọlọrun ni ikẹkun ifi-ẹkọ-adamọ-rọpo-Ọrọ Ọlọrun ti mu. Ọlọrun si n ke si 
wọn wi pe, “Ẹ jade kuro ninu rẹ (obinrin agbere naa) ẹyin eniyan Mi, ki ẹ ma baa ṣe alabapin ninu awọn ẹṣẹ 
rẹ, ki ẹ ma si ṣe gba ninu awọn iyọnu (idajọ) rẹ. Ẹ wo aimọkan awọn eniyan naa.Ṣugbọn bi igbani-lọsoke-
awọn-ayanfẹ ba ṣẹlẹ bayi, aimọkan ki yoo jẹ awijare niwaju Ọlọrun fun wíwà ninu ẹgbẹ ti o lodi si Ọrọ 
Ọlọrun.

Fun awọn oniwaasu lati to ara wọn jọ pẹlu ipo kan lori ekeji titi di igbẹyin-gbẹyin ti aarẹ kan fi wa di olori 
gbogbo-gbo jẹ́ ifarahan ẹmi aṣodi-si-Kristi, lai naani bi o ti wu ki o dara to, ti o si dabi ẹni wi pe a nilo rẹ to. 
Eyi ki i ṣe ohun miiran bikoṣe ero eniyan ti n gba ipo Ọrọ Ọlọrun. Ẹnikẹni ti o ba wa ninu awọn ijọ ti o fi-ẹkọ-
adamọ-rọpo-Ọrọ Ọlọrun, ti o si fi-idari-eniyan-rọpo-Ẹmi Mimọ yii wa láàárín ijọ aṣodi-si-Kristi. Nisisinyi jẹ ki n 
sọ eyi, ki n si sọ ọ yekeyeke, EMI KO LODI SI AWỌN ENIYAN NAA. IGBEKALẸ AWỌN ILANA WỌN NI MO 
LODI SI.

Pẹlu isọkan ijọba ati ijọ onigbagbọ alafẹnujẹ, ohun gbogbo ti wá wà letoleto fun Igba Okunkun biribiri. Ni 
tootọ fun bi ẹgbẹrun ọdun, ijọ lọ si inu ọgbun okunkun, ti wọn si mọn ọgbun Satani. Nigbakugba ti awọn 
eniyan ẹlẹsin ba gba ẹkọ Nikolaitani ati ti Balamu, ti wọn si ni agbara ti oṣelu, ti owo ati agbara eniyan lasan, 
lati ti i lẹyin, ọna kan ṣoṣo ni wọn le gba. Ọna naa ni lati lọ taarata si inu ẹkọ Jesebẹli.

Wayi o, eeṣe ti a fi sọ eyi? Nitori wi pe gẹgẹ bi a ti fi i han ninu ẹkọ wa ti ijọ kẹrin wi pe Jẹsebẹli jẹ ara 
Sidoni, ọmọbinrin Ẹtibaali, ẹni ti o jẹ ọba ati alufaa fun oriṣa Aṣiteri. Apaniyan ni. Obinrin yii fẹ́Ahabu (ọba 
Israẹli) fun anfani ọrọ iṣelu. Lẹyin naa, obinrin yii gba iṣakoso ẹsin awọn eniyan naa, o si pa awọn ọmọ Leefi, 
o kọ́ awọn tẹmpili ninu eyi ti o mu ki awọn eniyan naa maa bọ Asiteri (Fenusi) ati, Baali, (oriṣa oorun). O ṣe 
igbekalẹ awọn ẹkọ, o mu ki awọn alufaa rẹ kọni ni awọn ẹkọ wọnyi, awọn naa si ṣe iṣe tiwọn, ti i ṣe wi pe ki 
wọn mu ki awọn eniyan tẹwọgba awọn ẹkọ naa.

Nihin ni o ti lee ri ohun ti awọn ijọ onigbagbọ alafẹnujẹ jẹ́ ni Igba Okunkun ni. Wọn kọ Ọrọ Ọlọrun silẹ 
patapata, ohun ti o ku wọn ku ko ju awọn Orukọ ati apele Ọlọrun kanṣoso, ati awọn ẹtahoro ẹkọ ipilẹ ninu Iwe 
Mimọ. Wọn lọ́ awọn ohun ti wọn mu jade lati inu Bibeli nipa yíyí itumọ wọn pada. Awọn ile-ẹkọ awọn biṣọbu 
wọn, abb., kọ ọpọlọpọ awọn iwe-idanilẹkọ, awọn poopu wọn sọ gbangba-gbangba wi pe awọn ko lee ṣe 
aṣiṣe rara, wọn si tun sọ wi pe awọn gba iṣipaya lati ọdọ Ọlọrun, wọn si n sọrọ bi Ọlọrun si awọn eniyan. 
Gbogbo awọn nnkan wọnyi ni a kọ awọn alufaa, awọn naa si fi ẹ̀ẹ̀rù mu awọn eniyan gba awọn ẹkọ naa gbọ. 
Lati yapa kuro ninu ẹkọ wọnyi jẹ iku, tabi yiyọ eniyan danu kuro ninu ijọ, eyi ti o tilẹ lee buru juu iku lọ. O wa jẹ 
ijọ ti o dá ara rẹ loju ni o wa gba iṣakoso, oju rẹ si ti ranko pẹlu agbara ti o ni, wọn si muu ẹjẹ awọn ajẹriku-
Kristi titi ti awọn onigbagbọ ododo fẹrẹ ẹ parun tan, o wa dabi ẹni wi pe ko si Ọrọ Ọlọrun kankan mọ, 
ifarahan Ẹmi Mimọ diẹ kiun ni o si ṣẹku. Ṣugbọn agbo otitọ ni tiraka (fi ara rọ iya) o si wa laaayesibẹ. Ọlọrun 
jẹ olododo si agbọ kekere naa, lai naani ohun ti Roomu lee ṣe si ẹran-ara wọn. Roomu ko lee pa Ẹmi ti n bẹ 
ninu wọn, ina otitọ naa n tàn siwaju si i pẹlu atilẹyin ti Ẹmi Mimọ ati agbara.

Nihin ni ibi ti o dara lati ṣe akiyesi kan ti yoo fi oye ye ni yekeyeke. Woo. Awọn iṣe ati awọn ẹkọ Niko-
laitani, ẹkọ Balamu, ati ẹkọ eke wolii obinrin, Jesebẹli, ki i ṣe ẹmi mẹta tabi ilana awọn ohun ẹmi mẹta. Awọn 
mẹtẹẹta yii jẹ oniru-un-ru ifarahan ẹmi kan naa bi o ṣe n lọ lati ìpele dé ìpele. Ohun ti gbogbo rẹ jẹ naa ni ẹmi 
aṣodi-si-Kristi ti o fi eniyan ṣe olori ati oludari ijọ dipo Ẹmi Mimọ ni ipele mẹta rẹ. Ni ọgan ti awọn alufaa ya

ara wọn si ọtọ ti wọn yan ipo fun ara wọn ni isọri-isọri lati gba idari ijọ kuro ni ọwọ Ẹmi Mimọ, wọn si bẹrẹ si i 
pọ́n awọn eniyan naa loju nipa didari wọn si inu ijọ onigbagbọ alafẹnujẹ, ati dide wọn mọlẹ si inu rẹ. Ijọ ti-n-fi-
idari-eniyan-rọpo-Ẹmi Mimọ yii duro ni ori ẹkọ-kẹkọ ati ẹkọ adamọ ti wọn n kọ awọn eniyan naa, dipo Ọrọ 
Ọlọrun pipe.

Eto ẹsin-atigba degba ati ayẹyẹ-ẹsin ni a fun ni ipa nla ninu ijọsin, laipẹ gbogbo agbẹkalẹ-ilana-ẹsin-ijọ 
yii wa di agbara ipa ati agbara eṣu, ti n ṣe ohun gbogbo ti o mọ ọn ṣe lati ṣe idari ohun gbogbo nipasẹ fifi ọrọ 
ti ara rẹ rọni, tabi nipa agbara ipa lasan. O gba agbara rẹ lati inu awọn asọtẹlẹ eke ti ara rẹ, ki i ṣe lati inu Ọrọ 
Ọlọrun. Ó wa di iṣodisi-Kristi patapata, bi o tilẹ jẹ wi pe ó wá ni Orukọ Kristi.

Lẹyin igba ti o dabi ẹni wi pe opin ki yoo dé mọ́, ninu eyi ti Otitọ ní lati ku, awọn eniyan bẹrẹ si i lodi si 
ibajẹ ijọ Aguda ti Roomu, nitori wi pe ko si ọnakọna ti a lee fi wo o ti a lee ri Ọlọrun ki o ni ọwọ ninu ẹkọ ati 
ihuwa ijọ yii. Ogunlọgọ awọn ehonu wọnyi ni a kò kọbi-ara-si ti wọn si wọlẹ̀, awọn iyoku si ni Roomu fi 
agbara pa iná wọn. Ṣugbọn ni igba naa, Ọlọrun, ninu oore-ọfẹ nla Rẹ ran iranṣẹ kan ti orukọ rẹ njẹ Martin 
Luther lati bẹẹrẹ atunṣe-ijọ. O ṣiṣẹ ni ibi ti aye ti gba Ijọ Aguda to bẹe gẹẹ ti ayọ ti fẹrẹ di ijọ naa niimu. Nitori 
naa, nigba ti Luther waasu idanilare nipa igbagbọ, ajara otitọ naa bẹrẹ si dagbasoke gidigidi fun igba akọkọ 
lẹyin ọpọlọpọ ọgọrun ọdun lẹyin iku ati ajinde Oluwa wa.

Gẹgẹ bi ijọ onigbagbọ alafẹnujẹ ni ṣe lo agbara iṣelu lati fi ti ara rẹ lẹyin nigba kan, bẹẹ gẹgẹ ni agbara 
naa bẹrẹ si lodi si i nisisinyi. Ibi yii naa si ni Luther ti ṣe aṣiṣe tirẹ, ti awọn onigbagbọ otitọ naa si ṣe aṣiṣe 
wọn. Wọn gba ijọba laaaye lati ran wọn lọwọ. Nitori naa, igba ijọ yii ko lọ siwaju pupọ ninu Ọrọ Ọlọrun. A 
dupe lọwọ Ọlọrun wi pe o lọ siwaju de ibi ti o de, ṣugbọn nitori wi pe o gbe arale iṣẹlu pupọ pupọ, igba ijọ yii 
pari si inu ifi-idari-eniyan-rọpo-Ẹmi Mimọ ninu ijọ, ti ẹgbẹ kan naa ti o ti yapa kuro ninu ajara eke ni igba aye 
Luther ti wa pàwọ̀dà lati di ọmọbinrin agbeere ni, nitori wi pe o pada si inuẹkọ Nikolaitani, ati ti Balaamu. Igba 
ijọ yii kun fun ọpọlọpọ ẹya-ijọ keekeeke; lati fi idi rẹ mulẹ bi wọn ti jinna si otitọ to, ni nilati ka iwe-itan asiko 
naa lati ri bi wọn ti ṣe ṣe inunibini si ara wọn, nigba miiran, paapaa si iku. Ṣugbọn awọn orukọ diẹ wa láàárín 
wọn, gẹgẹ bi o ti maa n wa ni gbogbo igba ijọ.

A yọ̀ ninu igba ijọ yii fun ohun kan. Atunṣe-ijọ ti bẹrẹ. Ki i ṣe ajinde, ṣugbọn atunṣe-ijọ ni. Bẹẹ ki i ṣe imu-
padabọ-sipo ohun gbogbo. Ṣugbọn ọka alikama ti o ti kú ni Nikia, ti o si rà ni Igba Okunkun aye, ti wa yọ 
ehihu otitọ ti o fi han wi pe ni ọjọ iwaju, ni ipari igba ijọ Laodekia, nigba ti o ba ku diẹ ki Jesu de, ijọ yoo pada 
lati jẹ Iyawo Iru Alikama lẹẹkan si i, nigba ti a o si kore epo, ti a o si jo wọn ninu adagun ina.

Niwọn igba ti igba ijọ karun-un ti mu itankalẹ nla ti Ọrọ naa wa, nipasẹ iwe titẹ, igba ijọ kẹfa tete lo anfani 
yii. Igba yii ni ipele keji ti imupadabọ-sipo-Ijọ, gẹgẹ bia ti ṣe sọ ọ tẹlẹ ri eyi ni igba ọjẹẹrẹ pẹlu irukẹẹrẹ. Ekọ 
gberu si i. Akoko yii ni igba awọn ọmọwe ti o ni ifẹ Ọlọrun ti wọn si sin In. Awọn akiri-waasu-Ihinrere ti Ọlọrun 
ran pọ lọpọlọpọ, a si tun tan Ọrọ Ọlọrun ká gbogbo orilẹ aye. Akoko ifẹ-ara ni. Igba ijọ ilẹkun ti a ṣi ṣilẹ ni. O 
jẹ igba ijọ ọlọjọgbọọrọ ti akoko rẹ gun kẹyin, lẹyin rẹ ni akoko ijọ Laodekia yoo o de ti yoo jẹ igba ti yoo kuru.

Ajara otitọ naa gberu ni igba ijọ yii ju bi o ti ṣe ni igba ijọ iyoku lọ, ti a ba n ro nipa iye awọn eniyan ni ile 
(ilu oyinbo) ati ni oke-okun. Akoko yii mu awọn eniyan mimọ wa si iwaju gbangba. Ajara otitọ gbilẹ si i; ajara 
eke si dinku ni iye. Ibi gbogbo ti ajara otitọ lọ, Ọlọrun fun wọn ni imọle ati iye ati inudidun. A fi ajara eke ni han 
gẹgẹ bi ohun ti o jẹ gan; okunkun, oṣi, are, aimọọ-kọ-mọọka ati iku. Ati gẹge bi ajara eke, ni igba ọjọ agbara 
rẹ ko ti lee pa ajara otitọ, bẹẹ naa ni ajara otitọ ko lee mu ajara eke pada wa si ọdọ Jesu Kristi nisisinyi. 
Ṣugbọn ajara eke fi ẹsẹ mulẹ o n duro de ipari igba ikẹyin nigba ti yoo gba gbogbo awọn eniyan pada si ọdọ 
ara rẹ, ayaafi awọn agbo kekere ti a ti yan tẹlẹ, awọn ajara otitọ Ọlọrun.

Ṣugbọn bawo ni igba yii ṣe ba ni ninu jẹ to, nigba ti a ba mọn wi pe gbogbo iṣẹ itusọkale Ẹmi nla ti 
Ọlọrun (ogunlọgọ ni wọn) ko fi opin si ẹkọ Nikolaitaini, nitori gbogbo wọn ni o di ijọ ti o fi eniyan ṣe olori ati 
oludari dipo Ẹmi Ọlọrun, wọn si kú iku Ẹmi. Lẹyin naa, wọn tẹsiwaju si ifi ẹkọ kẹkọ dibajẹ Ọrọ Ọlọrun lati lee 
di awọn ti o ti ku iku Ẹmi si inu igbekun ti inu papa-oko ti ko ni ounjẹ (ti Ẹmi), Ṣugbọn bi o tilẹ jẹ wi pe wọn ko 
mọn ọn,akojọpọ kọọkan ni a fi iṣina kan naa dibajẹ, ati nigba ti ina isọji naa jo ajorẹyin, ifi-eniyan-ṣe-oludari-
ijọ-dipo-Ẹmi Mimọ bori, awọn eniyan naa si di ijọ fi-ẹkọ-adamọ-rọpo-Ọrọ Ọlọrun. Wọn jẹ onigbagbọ alafẹnujẹ 
lasan, bi o tilẹ jẹ wi pe akojọpọ kọọkan n fi ẹnu jẹwọ pẹlu idaniloju kan naa gẹgẹ bi ijọ Aguda Roomu wi pe 
awọn ni o tọ ti gbogbo awọn iyoku si ṣina. Pẹlu ìgbésẹ̀ yii ohun gbogbo ti ṣetan fun awọn ọmọbinrin naa lati 
pada lọ si ile ni igba ijọ ti o kẹyin, ipada si Roomu ni abẹ iya agbebọ adiyẹ.

Bayi ni a wa de igba ijọ ti kẹyin; igba ijọ Laodekia. Eyi ni i ṣe igba ijọ tiwa. A mọn wi pe igba ikẹyin ni nitori 
wi pe awọn Juu ti pada si Ilẹ Palẹstini. Bi wọn ṣe de ibẹ kọ ni o ṣe pataki, wọn ti de ibẹ naa. Igba ikore ni yii. 
Ṣugbọn ki a to lee ṣe ikore, ire ni lati pọn, ani gbígbó ti awọn ajara mejeeji ni lati ṣẹlẹ.

Igba Luther ni asiko iruwe. Igba Wesley ni igba ojo fun idagba-soke irugbin (igba oorun ati ojo). Igba 
Laodekia ni igba ikore fun kiko awọn epo jọ fun didi jọ ati jijo-nina; ati kiko alikama si inu aka fun Ọlọrun.

Igba ikore. Njẹ iwọ ṣe akiyesi wi pe ni igba ikore, ire oko maa n yara pọn si gan an ni, eyi ti o n mu ki 
idagbasoke dínkù titi yoo fi de ipo ti ko ni si idagba-soke mọ bi? Njẹ eyi gan kọ ni a n ri lọwọlọwọ bayi? Ajara 
eke (ijọ eke) n padanu ọgọọrọ awọn ọmọ ijọ wọn si inu awọn ẹgbẹ ti ko gbagbọ ninu Ọlọrun (Communists), 
ati awọn oriṣiiriṣi ẹsin miiran. Iye wọnko pọ si i to bi wọn ti ṣe n fẹ ki a gbagbọ. Agbara wọn lori awọn eniyan 
kò ni ipa bi o ti ṣe ri tẹlẹtẹlẹ, ati lọdọ ọpọlọpọ ninu wọn, lilọ si ile isin jẹ aṣehan lasan. Ajara otitọ nkọ? Bawo ni 
tirẹ? Njẹ o n dagba soke bi? Nibo ni awọn ogunlọgọ awọn ti n wa fun ipade isọji ti n si maa n dahun si ipe ifi-
aye-ẹni fun Ọlọrun ni wa? Njẹ ki i ṣe nipa isọyigi ara lasan ni ọpọlọpọ wọn fi n tọ Ọlọrun wa bi? Tabi nitori 
ibukun ti ara lasan dipo ifẹ ohun ti n ṣe ti Ẹmi ni tootọ? Njẹ akoko yii ko ha dabi ọjọ ti Noa wọ inu ọkọ ti a si ti 
ilẹkun rẹ, ṣugbọn sibẹ ti Ọlọrun mu idajọ Rẹ duro fun ọjọ meje bi? Ko si ẹnikẹni rara ti o yipada si Ọlọrun 
ninu awọn ọjọ meje wọn-ọn-ni ti ko si iwaasu Noa lori ẹẹpẹ.

Sibẹsibẹ a mọn wi pe asiko ikore ni. O ti wa pọn dandan bayi wi pe ki awọn ti yoo sọalikama ati epo di 
gbigbo fi arahan ni igba ijọ yii. Awọn epo ti bẹrẹ si i gbó kiakia ni abẹ awọn olukọni eke ti n yi ọkan awọn 
eniyan pada kuro ninu Ọrọ Ọlọrun. Ṣugbọn bẹẹ naa ni alikama paapaa gbọdọ gbó. Si ayanfẹ yii, Ọlọrun ran 
wolii-Ojiṣẹ pẹlu iṣẹ-iriju-iwaasu ti Ọlọrun fi ontẹ lù, ki o lee ṣe itẹwọgba ni ọdọ awọn ayanfẹ. Wọn yoo gbọ tirẹ 
gẹgẹ bi ijọ akọkọ ti gbọ ohùn Pọọlu, yoo si dagba soke di gbigbo ninu Ọrọ naa titi ti yoo fi di Iyawo Ọrọ 
Ọlọrun, ti a o si maa ri awọn iṣẹ nlanla ti i maa n tẹlẹ Ọrọ pipe ati igbagbọ pipe ninu rẹ.

Awọn ẹlẹgbẹjẹgbẹ ijọ eke yoo da ara pọ ninu Igbimọ Ijọ Agbaye. Igbimọ Ijọ Agbaye yii ni ERE TI A GBE 
KALẸ DIPO ẸRANKO NAA - Iwe

Ifihan 13:11-18,

“Mo si ri ẹranko miiran goke lati inu ilẹ wa; o si ni iwo meji bi ọdọ-agutan, o si sọrọ bi 
ikooko.

O si n lo gbogbo agbara ẹranko ekin-in-niwaju rẹ. O si mu ilẹ aye ati awọn ti n gbe inu rẹ 
foribalẹ fun ẹranko eki-in-ni ti a ti wo ọgbẹ aṣapa rẹ san.

O si n ṣe ohun iyanu nla, ani ti o fi mu ina sọkalẹ lati Ọrun wa si ilẹ aye niwaju awọn eniyan.

O si n tan awọn ti n gbe ori ilẹ aye jẹ nipa awọn ohun iyanu ti a fi fun un lati ṣe niwaju ẹranko 
naa; o n wi fun awọn ti n gbe ori ilẹ aye lati yá awọran fun ẹranko naa ti o ti gba ọgbẹ ida, ti o si 
ye.

A si fi fun un lati fi ẹmi fun aworanẹranko naa ki o maa sọrọ, ki o si mu ki a pa gbogbo awọn 
ti ko foribalẹ fun aworan ẹranko naa.

O si mu gbogbo wọn, ati kekere ati nla, ọlọrọ ati talaka, ominira ati ẹru, ki a fi ami kan fun 
wọn si ọwọ ọtun wọn, tabi ni iwaju wọn.

Ati ki ẹnikẹni ma lee rà tabi ki o tà, bikoṣe pe ẹni ti o ba ni ami orukọ ẹranko naa, tabi iye 
orukọ rẹ.

Nihin ni ọgbọn gbe wa. Ẹni ti o ba ni oye, ki o ṣiro iye ti n bẹ lara ẹranko naa; nitori iye 
eniyan ni; iye rẹ naa si jẹ ọtale-lẹgbẹta o le mẹfa“.

Wayi o, ranti wi pe, ijọba Roomu oni-ibọriṣa ni ṣubu nipa ida. Ṣugbọn a wo ọgbẹ iku rẹ san nigba ti o da 
ara pọ mọ ijọ Roomu ti alafẹnuje onigbagbọ ti o si sọ ibọrisa ati Igbagbọ Kristi di ọkan, ti o si ti ipa eyi di Ijọba 
Roomu Mimọ, ti yoo wa titi Jesu fi de ti O pa a run. Ṣugbọn Roomu nikan kọ ni o wa nibẹ. Awọn ọmọbinrin rẹ 
wa pẹlu rẹ, oun yoo si gba akoso patapata nipaṣẹ Igbimọ Awọn Ijọ Agbaye.

Eyi lee dabi ohun ti ko lee ṣẹlẹ ni oju awọn ẹlomiran, ṣugbọn ti ko tilẹ farasin fun ẹnikẹni lati ri nitori wi pe 
nisisinyi awọn ijọ ni n dari oṣelu, nigba ti asiko ba si to, wọn yoo fi bi agbara iṣakoso naa ti ṣe tobi to han. 
Roomu ni yoo wa di olori eto agbarijọ-ẹsin ti ko fi ti Ọlọrun ṣe, bi o tilẹ jẹ wi pe awọn eniyan ko ni oye rẹ bẹẹ 
tẹlẹ. Eyi ri bẹẹ, nitori Ifihan 17:3-6 sọ wi pe agbere e ni, Ijinlẹ Babiloni joko si ori ẹranko naa. Oun ni n ṣe idari 
ijọba aye ti o kẹyin tabi ijọba-nla ikẹrin. Ijọ Roomu yii ni ṣe idari yii. Pẹlu agbekalẹ-ijọ-ẹlẹkọ-adamọ-agbaye 
labẹ rẹ, Roomu yoo maa ṣe akoso, ere yii (agbekalẹ-ijọ-ẹlẹkọ adamọ-agbaye) yoo maa foribalẹ fun Roomu 
nitori wi pe Roomu ní gbogbo wura aye ni ikawọ rẹ.

Nitori idi eyi gbogbo eniyan ni lati fi aramọ agbekalẹ-ijọ-ẹlẹkọ-adamọ-agbaye tabi ki oriṣiriṣi ìyà jẹ wọn 
gidigidi lati ninu oorun, ojo, otutu ati awọn ohun ti a fi ṣe ipilẹṣẹ aye ti o ku nitori wọn ki yoo lee tà tabi rà lai ni 
ami ẹranko naa ni ọwọ tabi ni ori wọn. Ami ni ori yii tumọn si wi pe wọn ni lati gba ẹkọ ti agbekalẹ-ijọ-ẹlẹkọ-
adamọ-agbaye ti i ṣe ẹkọ ti mẹtalọkan abb, ati ami ni ọwọ ti o tumọn si wi pe awọn eniyan wọnyi ṣetan lati ṣe 
ifẹ ijọ agbaye. Pẹlu agbara nla yii, awọn agbekalẹ-ijọ-ẹlẹkọ-adamọyoo ṣe inunibini si iyawo tootọ. Ère yii yoo

gbiyanju lati pa iyawo lẹnu mọ lati waasu ati lati kọ ni, abb. Wọn yoo fi ofin de awọn iranṣẹ-Ọlọrun láàárín aya 
Kristi lati má fi itunu ati otitọ fun awọn eniyan ti o nilo o rẹ. Ki aṣodi-si-Kristi (gẹgẹ bi eniyan kan) to gba 
iṣakoso ẹkunrẹrẹ agbekalẹ awọn ijọ agbaye, a o gba ijọ otitọ si oke kuro ninu aye lati wà lọdọ Oluwa. Ọlọrun 
yoo gba iyawo Rẹ si Oke fun Ase Igbeyawo Alẹ nla ni, ti Ọdọ-Agutan.

Ni iwọn igba ti a kọ ori-ipari yii lati lee tọ pinpin awọn ijọ mejeeji ati awọn ẹmi mejeeji lati Pẹntikọsti de 
opin wọn, a o lo ipa igbẹyin yii lati fi eyi han ni igba ijọ Laodekia yii.

Igba ijọ yii bẹrẹ bi a ti n wọ ibẹrẹ ọgọrun ọdun ti o kẹyin ninu ẹgbaa ọdun lẹyin iku ati Ajinde Oluwa wa 
(L.I.A.O). Ni iwọn igba ti o jẹ wi pe igba yii ni ijọ otitọ yoo pada si i jẹ iyawo Kristi bi o ti ṣe ri ni Pẹntikọsti, a wá 
mọn wi pe ọran-an-yan ni wi pe ki agbara nla ti i fi Ọrọ Ọlọrun si iṣe pada si inu ijọ. Awọn onigbagbọ mọn eyi 
ninu ẹmi wọn, wọn si bẹẹrẹ si i ke pe Ọlọrun fun itujade ojo Ẹmi bi o ti ṣe ri ni ọgọrun ọdun akọkọ lẹyin iku ati 
ajinde Oluwa wa.

Ohun ti o dabi idahun si ibeere wọn ṣẹlẹ bi ọpọlọpọ ti bẹẹrẹ si fi awọn ede miiran sọrọ, wọn si bẹẹrẹ si fi 
awọn ẹbun Ẹmi Mimọ han. Wọn gbagbọ nigba naa wi pe IMUPADABỌSIPO ti wọn ti n reti tipẹ-tipẹ naa ni o 
dé nitootọ. Oun kọ́, nitori wi pe ojo arọda ki i maa n rọ̀ ayaafi ti ojo àkọ́rọ̀ ni, ti i ṣe ojo iruwe tabi ojo IKỌNI ba 
kọkọ rọ̀. Nitori naa ojo àrọ̀dá ni ojo IKORE. Bawo ni eyi ṣe lee je imupadabọ tootọ naa nigba ti Ojo Ikọni ko i tii 
rọ? Wolii-ojiṣe-Ohun-Ọlọrun naa ti a o ran lati KỌ́ awọn eniyan naa ati lati yi ọkan awọn ọmọ pada si ti awọn 
baba ti Pẹntikọsti ko i tii de. Nitori naa ohun ti wọn ro wi pe o jẹ imupadabọ ohun gbogbo ati iji-ni-isọdaaye 
ikẹyin sí igbasoke awọn ayanfẹ ko i tii de. Ninu eyi ni awọn alaiṣododo ti n ṣe alabapin ibukun Ẹmi ati ifarahan 
ninu Ẹmi Mimọ pẹlu awọn olododo gẹgẹ bi a ti ṣe n tọka rẹ si ọ ni atẹyinwa. Ninu rẹ pẹlu ni agbara eṣu wa, 
nitori awọn eniyan wa ni abẹ idari awọn ẹmi eṣu, sibẹ ti ẹnikẹni ko si mọ ọn. Lati fi da ni loju wi pe ki i ṣe 
OJULOWO naa, awọn eniyan wọnyi (paapaa ki iran keji tilẹ to dé) gba idari-eniyan-rọpo-idari-Ẹmi Mimọ wọn 
si kọ awọn ẹkọ-ijọ wọn ti ko ba Ọrọ Ọlọrun mu, wọn si kọ awọn oodi-ìpààlà fun awọn ẹkọ-adamọ tiwọn, gẹgẹ 
bi gbogbo ẹgbẹ ti o ṣaaju wọn ti ṣe.

Ranti wi pe, nigba ti Jesu wa ni ori ilẹ aye, Judasi naa wa laye pẹlu. Ọkọọkan wọn wá lati inu ẹmi ọtọọtọ, 
lẹyin iku, olukuluku si lọ si aaye tirẹ. Lẹyin akoko ranpẹ, Ẹmi Kristi pada si ori ijọ otitọ, ẹmi Judasi si pada wa 
si ori ijọ eke.

Ohun ni yii ni kedere ninu Ifihan 6:2-8,

“Mo si wo, si kiyesi i, ẹṣin funfun kan: ẹni ti o si joko lori rẹ ni ọrún kan; a si fi ade kan fun 
un; o si jade lọ lati iṣẹgun de iṣẹgun. Nigba ti o si ṣi Edidi keji, mo si gbọ ohun ẹda alaaaye keji 
ti wi pe, Wa wo o.

Ẹsin miiran ti o pupa si jade; a si fi agbara fun ẹni ti o joko lori rẹ, lati gba alaafia kuro lori ilẹ 
aye, ati pe ki wọn ki o maa pa ara wọn; a si fi ida nla kan le e lọwọ, Nigba ti o si ṣi Edidi kẹta, 
mo si gbọ ohun ẹda kẹta n wi pe, Wa wo o.

Mo si wo o, si kiyesi i, ẹṣin dudu kan; ẹni ti o joko lori rẹ ni ìwọ̀n alawẹ-meji ni ọwọ rẹ. Mo si 
gbọ bi ẹni pe ohun kan ni aarin awọn ẹda alaaaye mẹrẹẹrin ni ti o wi pe, Oṣunwọn alikama kan 
fun owo idẹ kan, ati oṣuwọn ọka-barle mẹta fun owo idẹ kan; si kiyesi, ki o ma si ṣe pa ororo 
ati ọti waini-lara.

Nigba ti o si ṣi Edidi kẹrin, mo si gbọ ohun ẹda alaye kẹrin n wi pe, Wa wo o.

Mo si wo, si kiyesi i, ẹṣin rọndọnrọndọn kan; orukọ ẹni ti o joko lori rẹ ni Iku, ati Ipo-oku si 
tọ ọ lẹyin. A si fi agbara fun wọn lori idamẹrin aye, lati fi ida, ati ebi, ati iku, ati ẹranko ori ilẹ aye 
pa.“

Wo bi ẹmi Judasi ni ṣe pada wa gẹgẹ bi agẹṣin lori ẹṣin funfun. Funfun ni, o sunmọ ojulowo pẹki-pẹki 
gẹgẹ bi Judasi ṣe sunmọ Jesu. A fi ade kan fun un (agẹṣin funfun). Bawo? Ẹmi naa ti wá wà bayi ninu olori 
agbekalẹ ti ilana Itẹgaba-lori-ọmọ-ijọ, oun si ni Poopu alade oni-pele-mẹta, ti o joko gẹgẹ bi Ọlọrun ninu 
tẹmpili Rẹ, ti o si n pe ara rẹ ni arọpo-Kristi lori ilẹ aye. Bi 'fika' Kristi yii ba tumọsi arọpo 'Kristi' tabi 'ni ipo Rẹ 
' tabi 'ni Orukọ Ọlọrun', ni gba naa Poopu n pe ara rẹ ni Ẹmi Mimọ tabi o rọ Ẹmi Mimọ loye, ti o si n delé de 
Ẹmi Mimọ. Ẹmi Judasi ninu rẹ ni o n ṣe eyi. Wo o bi o ṣe ṣẹgun - o nlọ lati iṣẹgun-de-iṣẹgun ati lati ṣẹgun. 
Kristi ko ṣe eyi. Kiki awọn ti o tọ Ọ wa ni awọn ti Baba ti yanfẹ ṣaaju ipilẹṣẹ aye. Bẹẹ naa ni ẹmi naa n tẹ̀  
siwaju ati siwaju sii, ati ni ọjọ kan, yoo wa gbe ọkunrin kan wọ̀ ni arigbamu, ẹni ti yoo ṣe olori Igbimọ Ijọ 
Agbaye, gẹgẹ bi a ti ṣe n sọ ṣaaju. Nipa wura rẹ (ranti wi pe Judasi ni o jẹ akápò) yoo ṣe akoso gbogbo 
agbaye, ani igbekalẹ ilana aṣodi-si-Kristi yii ni yoo ni ohun gbogbo, yoo si gbiyanju lati ṣe akoso gbogbo 
eniyan. Ṣugbon Kristi yoo pada wa. Yoo si pa gbogbo wọn run pẹlu itanṣan bibọ Rẹ. Adagun ina ni yoo si jẹ 
igbẹyin wọn.

Ṣugbọn bawo ni ti iru otitọ? Yoo ṣẹlẹ gẹgẹ bi a ti wi. A n pese awọn eniyan Ọlọrun silẹ nipasẹ Ọrọ Otitọ 
lati ẹnu ojiṣẹ-Ohun-Ọlọrun fun igba ijọ yii. Ninu iru Ọlọrun tootọ yii ẹkunrẹrẹ Pẹntikọsti yoo wa, nitori Ẹmi 
Ọlọrun yoo mu awọn eniyan pada taara si ipo ti ijọ wa ni ibẹrẹ rẹ. Eyi jẹ, “Bayi ni Oluwa wi”.

“Bayi ni Oluwa wi” ni nitori Joẹli 2:23-26 sọ wi pe,

“Njẹ jẹ ki inu yin dun, ẹyin ọmọ Sioni, ẹ si yọ ninu Oluwa Ọlọrun yin; nitori ti O ti fi akọrọ ojo 
fun yin bi o ti tọ, Oun o si mu ki ojo rọ silẹ fun yin, akọrọ ati arọkuro ojo ni oṣu ikin-in-ni.

Ati awọn ilẹ ipaka yoo kun fun alikama, ati ọpọn wọnni yoo ṣan jade pẹlu ọti-waini ati ororo.

Emi o si mu ọdun wọnni pada fun yin wa, eyi ti eṣú oun iru kokoro jewejewe, ati iru kokoro 
keji, ati iru kokoro jewejewe miiran ti fi jẹ, awọn ogun nla Mi ti Mo ran saaarin yin.

Ẹyin yoo si jẹun ni ọpọlọpọ, ẹ o si yó, ẹ o si yin Orukọ Oluwa Ọlọrun yin Ẹni Ti o fi iyanu ba 
yin lò; oju ki yoo si ti awọn eniyan Mi lae.“

Wayi o, O wi pe, Ọlọrun yoo, “mu ohun gbogbo pada bọ sipo”. Igba Luther kò mu ijọ pada si ipo rẹ 
akọkọ; o bẹrẹ atunṣe ni. Igba ijọ Wesley ko mu ijọ pada si ipo rẹ akọkọ. Igba ijọ Pẹntikọsti ko mu ijọ pada si 
ipo rẹ akọkọ. Ṣugbọn Ọlọrun ni lati ṣe imupada bọ si po nitori Ọlọrun ko lee sẹ́ Ọrọ ara Rẹ. Eyi ki i ṣe ajinde 
ti ijọ otitọ naa; bikoṣe “Imupada bọ sipo”. Ọlọrun yoo mu ijọ otitọ pada si Pẹntikọsti ti atetekọse. Nisisinyi, 
kiyesi ni ẹsẹ karundinlọgbọn, O n sọ idi ti a fi nilo imupada bọ sipo. Eṣú, kokoro jewejewe, kokoro ajẹeepo-
igi, kokoro afa-oje-igimu, ati kokoro ajẹ-eeso igi ti jẹ gbogbo igi naa, ayaafi gbongbo rẹ ati diẹ ni ara kùkùté igi 
naa. A ti sọ fun wa wi pe gbogbo awọn kokoro yii jẹ eṣú kan naa ni ipele idagbasoke rẹ. Bẹẹ ni o ri. Awọn ni 
awọn ẹmi aṣodi-si-Kristi ti o n fi arahan ninu ifi-eniyan-ṣe-oludari-ijọ-dipo-Ẹmi Mimọ, ninu ifi-ẹkọ-kẹkọ-rọpo-
Ọrọ Ọlọrun, ati ẹkọ eke ninu gbogbo awọn igba ijọ. Gbongbo kekeke ati kùkùté yii ni a o mu padabọ si ipo rẹ 
akọkọ. Ki i ṣe wi pe Ọlọrun yoo bẹrẹ ijọ otitọ tuntun miiran, ṣugbọn yoo mu igi ti O kọkọ gbin nì pada wa si 
ipo iru ti atetekọṣe. O n ṣe eyi gẹgẹ bi a ti ṣe kọ ọ silẹ ni ẹsẹ kẹtalelogun nipa ojo ikọni tabi ojo “akọrọ”. Ohun 
ti yoo kan lẹyin eyi ni ojo ikore tabi igbagbọ igbani-lọ-soke.

Nitori naa, ni asiko yii ati wa de ẹkunrẹrẹ imuṣẹ iwe Matiu 24:24, “... to bẹẹ bi o ba ṣeeṣe, wọn o tan 
awọn ayanfẹ paapa jẹ”. Taani ẹni naa ti yoo gbidanwo lati tan ayanfẹ paapa jẹ? Eeṣe? Ẹmi ti aṣodi-si-Kristi 
ninu awọn “eke ti a ta ami ororo le” ni igba ikẹyin ọjọ yii ni. Awọn ẹni eke wọnyi ti wa ni “Orukọ Jesu”, wọn si n 
jẹwọ wi pe Ọlọrun ti ta ami ororo le wọn fun ikẹyin ọjọ wọnyi. Mesaya eke (ẹni ami ororo) ni wọn. Wọn fi ẹnu 
jẹwọ pe wolii ni awọn. Ṣugbọn, njẹ wọn jẹ ọkan naa pẹlu Ọrọ Ọlọrun bi? Rara o. Wọn ti fi kun tabi mu kuro 
ninu Ọrọ naa. Ko si ẹni ti o ṣẹ́ wi pe Ẹmi Ọlọrun ti n farahan nipa awọn ẹbun wa lori wọn. Ṣugbọn gẹgẹ bi 
Balamu, gbogbo wọn ni wọn ni eto wọn, wọn n bẹbẹ fun owo, wọn n fi awọn ẹbun han, ṣugbọn wọn sẹ Ọrọ 
naa tabi ki wọn pẹ Ẹ silẹ nitori ẹru wi pe ariyanjiyan lee din anfani wọn lati jẹ ere pupọ ju bi wọn ti n jẹẹ tẹlẹ ri 
ku. Sibẹsibẹ wọn n waasu Igbala ati itusilẹ nipa agbara Ọlọrun gẹgẹ bi Judasi, ti o ni iṣẹ-iriju-iwaasu ti Kristi fi 
fun un. Ṣugbọn nitori ti wọn jẹ iru eke, eyi ni o jẹ ki wọn ni ẹni eke ti o n dari wọn.

Wọn ha jẹ ẹlẹsin bi? O kọja afẹnusọ! Wọn tayọ awọn ayanfẹ ninu iṣẹ ati itara, ṣugbọn iṣẹ yii ti Laodekia 
ni, ki i ṣe ti Kristi, nitori ti wọn n fẹ ọgọọrọ ero, eto kẹnkẹ-kẹnkẹ ati ami ti o mu ni tagiri láàárín wọn. Wọn a 
waasu bibọ Kristi lẹẹkeji, ṣugbọn wọn n sẹ wiwa ti wolii-ojiṣe naa bi o tilẹ jẹ wi pe ni ti agbara ati ami ati ifihan 
otitọ wolii yii bo gbogbo wọn mọlẹ. Ah! Bẹẹ ni, ẹmi eke yii ti o jẹ wi pe ni ikẹyin ọjọ yii yoo jọ Ẹmi otitọ to bẹẹ 
gẹẹ ti yoo jẹ wi pe ohun naa ti a lee fi da a mọ ni nipa iyẹsẹ rẹ kuro ninu Ọrọ Ọlọrun ati nigba kuugba ti a ba fi 
i han kedere pe o jẹ aṣodi-si-Ọrọ Ọlọrun yoo bẹrẹ awijare kan naa ti a ti fihan lati ẹyinwa wi pe o jẹ eke, yoo 
wi pe, “ṣebi a n ni aṣeyori, abi bẹẹ kọ? Nigba naa a ni lati jẹ ti Ọlọrun”.

Njẹ ki a to pari, mo fẹ mu ero yii tọ ọ wa. Lati ẹyin wa a ti n sọrọ nipa Iru Alikama ti a gbin ti o yọ ehihu 
meji, lẹyin eyi ni ọjẹẹrẹ, lẹyin ọjẹẹrẹ, eyi ni o yọ ọmọ tootọ. O ṣe e ṣe ki eyi mu ki awọn kan ro wi pe boya a 
sọ pe awọn onigbagbọ igba Luther ko ni Ẹmi Mimọ nitori wi pe idalare nipa igbagbọ ni koko iwaasu wọn. 
Bakan naa o ṣeeṣe ki awọn kan ro bẹẹ nipa ijọ eleto ati bẹẹbẹẹ lọ. O ti o, ki i ṣe ohun ti a n wi ni yii. A ko sọrọ 
nipa aladori ẹnikọọkan tabi awọn eniyan, bikoṣe nipa Igba Ijọ naa. A kun Luther pẹlu Ẹmi Mimọ. Ṣugbọn igba 
ijọ tirẹ ki i ṣe ẹkunrẹrẹ imupadabọ-ohun-gbogbo nipasẹ itujade ti Ẹmi Mimọ gẹgẹ bi i ti ibẹrẹ ijọ. Bakan naa, ni 
o ri pẹlu Wesley, Booth, Knox, Whietfield, Brainard, Jonathan Edwards, Meuller, ati bẹẹbẹẹ lọ. Dajudaju a 
kun gbogbo wọn pẹlu Ẹmi Mimọ. Bẹẹ ni, pẹlu idaniloju a kun wọn. Ṣugbọn igba ijọ ti ọkọọkan gbe ninu rẹ, ki i 
ṣe igba imupadabọ sipo-ohun-gbogbo, ko si si igba miiran bikoṣeigba ikẹyin yii ti i ṣe igba okunkun biribiri 
nitori ikọ Igbagbọ naa silẹ patapata. Igba yii ni igba ikọ-igbagbọ-silẹ, ati igba ijọ ti imupadabọ-sipo-ohun 
gbogbo, igba ijọ ti ohun gbogbo pari ni. Pẹlu eyi ohun gbogbo ti pari.

Bayi ni a pari ẹkọ Igba Ijọ Meje, a ko si sọ ohun miiran ju ohun ti Ẹmi wi fun igba Ijọ kọọkan lọ, eyi ni wi 
pe: “ẹnikẹni ti o ba ni eti ki o gbọ ohun ti Ẹmi n sọ fun ijọ.”

Ìwàásù lati ẹnu

William Marrion Branham
"... Ati ni ọjọ́ ohùn angẹli keje ..." Ifihan 10:7

9Akojọpọ Awọn Igba Ijọ Ni Ṣoki

Mo gbagbọ tọkantọkan wi pe Ẹmi Ọlọrun ti n ba wa sọrọ, ki i ṣe wi pe O n kọ́ wa ni awọn Otitọ awọn 
Igba Ijọ nikan, ṣugbọn O ti n ba wa lo pẹlu iduro ṣinṣin ni ireti wi pe ki a lee fi ọkan wa fun Oun. Eyi naa ni idi 
fun gbogbo iwaasu ati ikọni, nitori nipa iwaasu ati ikọni ninu Ọrọ Ọlọrun ni awọn agutan maa n gbọ Ohun 
Ọlọrun ti wọn a si tẹle E.

Ko si igba kan ti mo mu iwaasu Ọrọ Ọlọrun tọ awọn eniyan wa ki wọn lee maa tẹlẹ mi tabi di ọmọ ijọ mi, 
tabi ki wọn bẹerẹ idapọ kan ati ifi-eniyan-ṣe oludari-rọpo-Ẹmi Mimọ. N ko ṣe eleyi ri, bẹẹ ni n ko ni ṣe bẹẹ 
nisisinyi. N ko ni ifẹ ninu awọn nnkan wọnyi, ṣugbọn mo ni ifẹ ninu ohun ti Ọlọrun ati awọn eniyan. Ti mo ba 
lee ṣe aṣeyege ninu ohun kan pere, yoo tẹmi lọrun. Ohun kan naa ni lati ri iṣọkan tootọ láàárín Ọlọrun ati 
eniyan, ninu eyi ti awọn eniyan di ẹda tuntun ninu Kristi, ti a kun wọn pẹlu Ẹmi Ọlọrun, ti wọn si n gbe aye 
wọn ni ibamu pẹlu Ọrọ Rẹ. Emi yoo pe ipe, emi yoo rọ gbogbo eniyan, emi yoo si kilọ fun gbogbo eniyan lati 
gbọ Ohun Ọlọrun ni asiko yii, ki ẹ si jọwọ aye yin patapata fun Un gẹgẹ bi emi ṣe ni igbagbọ ninu ọkan mi wi 
pe mo ti fi ohun gbogbo ti n ṣe temi fun Un. Ki Ọlọrun ki o bukun funọ, ki bibọ Rẹ si mu ayọ ba ọkan rẹ.


